
Објавено во Vox Medici 2012; XXI (77): 40, во рубриката Македонска медицинска терминологија
Идејата за креирање на алатката фактор на влијание, или популарно наречен импакт фактор (од англиски јазик: impact factor),  првпат била спомената од Јуџин Гарфилд (Eugene  Garfield) во 1955 год. во списанието Science. Затоа, како творец на овој поим и алатка се смета овој магистер по библиотечни науки и доктор по структурна лингвистика. Во 1960 год. Гарфилд го основал Институтот за научни информации (Institute for Scientific Information) во Филаделфија, којшто во 1992 год. бил купен од Thomson Scientific & Healthcare, денес попознат како Thomson Reuters или ISI Web of Knowledge. Оваа организација во 1975 год. почна да го издава годишниот Journal Citation Reports (годишни извештаи за цитираноста на списанијата) во којшто се наведува и факторот на влијание на сите списанија кои ги следи Thomson Reuters (околу 12.000 списанија). Во Journal Citation Reports (JCR) може да се најдат вредностите на факторот на влијание на списанијата за претходната година на издавање на списанието, како и факторот на влијание за пет години, вкупниот број на цитирани трудови, вкупниот број на трудови, и категоријата во која спаѓа списанието. 
Факторот на влијание/импакт факторот (ИФ) е алатка со која се рангираат, оценуваат и споредуваат списанијата. Тоа е мерка со која една „просечна статија“ во некое списание била цитирана во одредена година. 

Тој се пресметува со делење на бројот на цитирања на секој објавен труд во едно списание со трудовите подложни на цитирање објавени во истото тоа списание во претходните две години. Трудови подложни на цитирање се: оригинални и стручни трудови, ревиски трудови, претходни соопштенија, а оние кои не се подложни на цитирање се: писма до уредникот, интервјуа, редакциски написи, некролози.

Математички претставено тоа би изгледало вака (доколку на пр. се пресметува ИФ на некое списание за 2010 год.):

ИФ = А/Б

А - број на трудови објавени во текот на 2008 и 2009 кои се цитирани во текот на 2010 год. во списанијата на Thomson Reuters

Б - вкупен број трудови објавени во текот на 2008 и 2009 година

Ако, на пр. во 2008 год. се цитирани 3709 трудови, а во 2009 год. 3269, тоа е вкупна бројка од 6978. Доколку бројот на публикувани трудови во 2008 е 526, а во 2009 год. 602, тоа е вкупна бројка од 1128. 

ИФ (за 2010) =  6978/1128 = 6.186

ИФ за 2010 се објавува во 2011 зашто тој не може да се пресмета до крајот на 2010 додека не се индексираат трудовите, односно списанијата од системите за индексирање.

Колку е поголема вредноста од овој однос, толку е поголем ИФ на тоа списание.

Евалуацијата на цитирање на научните списанија од областа на биомедицинско-хемиските науки се разликува од онаа за цитирање од областа на социјалните науки. Всушност, ИФ не треба да се користи за споредување на списанија во различни области, па дури и меѓу различни специјалности во иста област. Како пример ќе го наведеме ИФ на едно од најпрестижните медицински списанија во светот New England Journal of Medicine, чијшто ИФ за 2011 изнесува 53.298, а ова списание е ставено во категоријата медицина, општа и интерна. ИФ на American Journal of Kidney Diseases, пак, изнесува 5.434, но е ставено во категоријата урологија и нефрологија. 

Генерално, ИФ на едно списание има тенденција на континуирано зголемување, но овој податок е значаен само доколку се споредува со ИФ на друго научно списание од соодветната/истата област. Така, овде како пример ќе наведеме едно списание од нашето окружување, кое пред десетина години за првпат доби ИФ, но тој постојано му се зголемува. Тоа е Croatian Medical Journal (категорија медицина, општа и интерна), кој во 2001 год. имал ИФ од 0.431, а во 2011 год. веќе достигнал 1.796. 

Од областа на биомедицинските списанија од Македонија досега единствено списание кое е вклучено во Journal Citation Reports (категорија генетика и наследност) e Balkan Journal of Medical Genetics, чијшто уредувачки одбор се наоѓа во Македонската академија на науките и уметностите. ИФ на ова списание за 2011 год. е 0.225.

ИФ може да биде значаен за истражувачите во донесувањето одлука во кое списание да ги поднесуваат своите трудови за публикување;  на уредниците и издавачите на списанијата да им помогне да ги споредат своите списанија со другите, и тоа особено во истата категорија; на вработените во библиотеките да им помогне во одлуката  да се претплатат на некое списание итн.

Од друга страна,  постојат повеќе контроверзи во врска со употребата на оваа алатка: не може да се примени соодветно во сите научни дисциплини; сите научни дисциплини не цитираат трудови објавени во последните три години; автоцитирањето го зголемува ИФ или поинаку кажано, некои уредници бараат од авторите да цитираат трудови од истото списание со што се зголемува неговиот ИФ; ревијалните трудови почесто се цитираат и тие имаат поголем ИФ од оригиналните; се поставува прашањето дали редакциските и уредувачките одбори на списанијата со висок ИФ можат сите пристигнати трудови да ги испратат на рецензија (иако ова тврдење го негираат главните уредници на списанијата); неможноста да се реплицира ИФ со податоци кои се јавно достапни  итн.

ИФ може, но истовремено и не мора да биде добар показател за вредноста на списанието. Погрешно е тој да се смета како единствен начин на кој се вреднува едно списание. 

